
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ОРОСЫН ИХ ЗОХИОЛЧ Н. В. ГОГОЛЬ

	(Н. В. Гоголийн нас нөгчсөний 100 жилийн ойд зориулсан хурал дээр тавьсан илтгэл)

	 

	Нөхөд өө!

	100 жилийн өмнө буюу 1852 онд оросын их зохиолч Николай Васильевич Гоголь нас баржээ.

	 

	 

	Гоголийн нэр бол дэлхийн сонгодог уран зохиолчдын гайхамшигт нэрсийн нэгэн нь юм. Гоголийн бүтээл нь зөвхөн Зөвлөлт оронд тодорхой биш, дэлхий дахинд, бас манай оронд тодорхой юм. Н. В. Гоголь хуучин тооллын 1809 оны 3 дугаар сарын 20-нд Полтавын Губернийн Пиргородскийн уездийн Сорочин гэдэг газар төржээ. 1819 онд Гоголь Полтавын дунд сургуульд сураад, дараа нь Нежине хотын "Дээд эрдмийн" гимназид суралцан 1828 онд төгсгөжээ. 

	1828 оны эцэст Гоголь Петербург хотод ажилд орохоор очив.  Гоголь шүүх цаазын ажилд амьдралаа зориулах гэж бодсон юм. 

	"Үнэн шударга биш шүүх гэдэг бол хамгийн муухай зовлон бөгөөд миний зүрхийг бүгдээс илүү цочоож байна" гэж, яагаад шүүх цаазын ажилд амьдралаа зориулахыг тайлбарлаж бичсэн захидалдаа бичсэн байдаг. Гэвч Гоголь шүүх цаазын ажилд орж чадсангүй. Петербургт ажил эрж удаан хугацаанд тэнүүчилсний дараа нэгэн Департаментад дорд тушаалын түшмэлийн ажилд оржээ. Гэвч түшмэлийн ажил Гоголийн дурыг гутаажээ. "Ялимгүй хэргээр оролдож өнгөрүүлсэн бүхэл зун нь миний сэтгэлд маш хүндээр тусаж байна. Энэ ч ёстой нэг үхээнц хэрэг байна даа. 5―10 жилийн турш зүтгэж нэгэн зөвлөх түшмэл болох жаргалаар санаа сэтгэлээ зугаацуулж, хүн төрөлхтөнд сохор зоосны ашиг өгөх хүчгүй сууж байна гэдэг чинь ямар жаргал байх билээ дээ" гэж Гоголь эхдээ бичсэн билээ. Ингээд Гоголь түшмэлийн ажлаа тасалж, эхлээд багш болсон бөгөөд, дараа нь зохиолын ажилд бүх амьдралаа зориулжээ.

	Гоголийн уран бүтээл нь 19 дүгээр зууны 30―40 оны үед өрнөсөн юм. Энэ жилүүдэд орос оронд декабристуудыг харгислан дарсны дараа улс төрийн ширүүн харгислал өрнөн явагдаж байлаа. 

	I Николайгаар оройлуулсан оросын харгис засаг нь чөлөөт сэтгэлийн илрэл бүхнийг, тогтоосон журмын эсрэг тэмцэл шүүмжлэл бүхнийг хатуу дарахыг оролдож байлаа. Ийм үед аль нэгэн зохиолч, сэтгэгчийн ажлыг хэмжих хэмжүүр бол юуны өмнө феодалын хамжлагат нийгэмлэгийг хамгаалж байна уу? Аль эсэргүүцэж байна уу? гэдэг асуулт байсан юм.

	Гоголь бол хувьсгалт ардчилсан үзэлтэн биш байлаа. Гэвч хэдийгээр хамжлагын ёсны эсрэг тодорхой программ байгаагүй боловч Гоголь хамжлагын боолчлолыг сэтгэлийн гүнээс занаж байсан юм. Гоголийн хүч нь эх орондоо хязгааргүй хайртай үзэл, ардчиллын гүн илрэл, ард түмнээс эх авсан чанар болон ард түмнийхээ өмнө өөрийн хариуцлагыг өндөрт үзэж байсан үзэл ба үнэнийг хайр найргүй тавьдагт оршдог юм. 

	Ийм учраас Гоголийн бүтээл нь өөрийн бүх хүчээр нийгмийн доторх зарим нэгэн дутагдлыг шүүмжилсэн биш, харин феодалын хамжлагат нийгмийн бүх суурийг шүүмжилсэн юм. 

	Гоголийг Пушкиний дараа оросын уран утга зохиолыг цааш хөгжүүлж шинэ шатанд гаргасан хүн гэж Белинский, Чернешевский нар нэрлэсэн билээ. Гоголийн бүтээлийн хөгжилд оросын их зохиолч, шүлэгч А. С. Пушкин маш их нөлөөг үзүүллээ. 

	1831 оны зун Гоголь Пушкинтэй танилцав. Түүнээс эхлэн Гоголь Пушкин хоёрын хооронд нөхөрлөлийн гүн холбоо бий болжээ.

	"... Гоголийн их авьяасыг Пушкин анх ойлгож үнэлсэн юм" гэж Белинский бичсэн билээ. Пушкин, Гогольд өөрийн хүчинд итгэх итгэл, сонгож авсан замдаа хязгааргүй дурлаж, бүх хүчээ зориулах үзлийг бий болгож өгчээ. 

	Пушкин, Гоголийн өмнө оросын уран утга зохиолын шүүмжлэлийн эхлэлийг цааш улам гүн хөгжүүлэх зорилгыг тавьсан юм. 

	Гоголийн бүтээлийн чухал сэдвүүдийн зарим нь Пушкиний бүтээлийн сэдэвтэй холбоотой байлаа.

	Энэ хоёр их зохиолчийн зохиолд хамжлагат ёсны аль бузар муухайг гаргахын хамт төрж байгаа хөрөнгөтөн ангийн араатан зан чанарыг хүчтэй эсэргүүцсэн эсэргүүцэл тодрон гарсан юм. 

	Жижиг бага хүнийг хамгаалах энэрэнгүй үзэлтэй Гоголийн зохиол нь Пушкиний "Өртөөний бошго“ гэдэг зохиолтой холбоотой юм.

	Гоголийн хүчит инээдийг бий болгоход Пушкиний роль маш их юм.

	"Пушкингүйгээр миний зохиолын инээд, миний зохиолын ажил алга болох байсан бөгөөд Пушкин намайг хэрэг явдлыг буурь суурьтай үзэхэд сургасан юм" гэж Гоголь өөрөө бичсэн билээ. 

	Пушкиний нөлөөний дор "бүхний инээдийг татах үйлтэй юмыг шоолон инээхдээ бүр инээсэн шиг инээх хэрэгтэй. Хүчтэй инээх хэрэгтэй" гэдэг Гоголийн чиглэл гарч ирсэн юм. Гоголь нь өөрийн бүтээлийн замыг өөрийн их багшийн адил зоригтой бөгөөд ялалттай эхэлсэн юм. Гоголь нь эхнийхээ зохиолд ард түмний амьдрал бол миний зохиолын программ гэдгээ шууд хэлсэн юм. 

	"Диканькийн ойрх гацааны үдэш" гэдэг зохиолынхоо оршилд Гоголь нь зөгийн бал хураагчийн нэрийн өмнөөс бичсэн зүйл бол Гоголийн программын илрэл нь байв. "Диканькийн ойрх гацааны үдэш" гэдэг зохиол бол украйны материал дээр бичигдсэн юм. "Диканькийн ойрх гацааны үдэш" гэдэг зохиол нь оросын уран утга зохиолд, ард түмний амьдралыг оруулж өглөө.

	Энэ зохиолд Гоголь нь ард түмний дотроос гарсан бөгөөд өөрийнхөө угийн зан чанараа алдаагүй хүмүүсийг үзүүлэх зорилгыг биелүүлсэн юм. 

	Пушкиний замаар ардын амьдралын зүг хандсан Гоголь нь улам цааш хөгжин тариачны тухай биш, харин тариачны нэрийн өмнөөс шууд ярилаа. Тэр төлөөлөн бичсэн тариачин нь феодалуудаас өөрийн давуу болохыг сайн ойлгож байлаа. 

	 

	"Энэ бол манайхны үдэшлэг юм! Тэгэхдээ хэн бүхний балтай ойролцоотой боловч, бас балтай адил гэж бас л хэлж болохгүй юм. Та нар бал руу очихдоо, хөлөө эргүүлж, гараа даллахын тул очдог шүү дээ. Манайд бол хүүхнүүд нэгний гэрт балд биш, харин ээрүүлэг сам барьж цуглахдаа эхлээд дуу дуулан, ажил хийж, юм нэхдэг. Ийш тийшээ харах ч үгүй, ээрүүлээ шажигнуулан ажилладаг билээ. Гэтэл нэгэн нь босож, шуугиан гарган дуу гаргаж хөдлөхийн хамт бүгд босоцгоон шуугилдан, бүжиг хийж эхэлдэг. Зүгээр л ярьж боломгүй их баярлал болдог юм шүү"

	 

	гэж бичсэн байдаг билээ. 

	Энэ хэдэн үгэнд дээдсийн амьдралыг доромжлон шүүмжилж, ард олны амьдралын хүчийг маш өндрөөр үзүүлснээс гадна, тэр нь юунд ч дарагдашгүй гэдгийг тод үзүүлжээ. 

	Пушкин, залуу Гоголийн эхний бүтээлийг өндөр үнэлсэн юм. Түүнээс бичсэн нь: 

	 

	"Диканькийн ойрх гацааны үдэш"-ийг уншив. Би үнэхээр гайхав. Ёстой л нэг юуны ч шахалтаар биш, юуны ч даралтаар биш, аяндаа бий болсон үнэн сэтгэлийн хөгжил байна даа... Үнэхээрийн хөгжилтэй номтой болсон уншигчдад баяр хүргэж, зохиогчид цаашдын амжилтыг хүсье" 

	 

	гэжээ.

	Белинский мөн л Пушкиний адилаар "Диканькийн ойрх гацааны үдэш" гэдэг Гоголийн зохиолыг өндөр үнэлсэн билээ. Гоголийн зохиолыг уншигчдад тайлбарлах талаар Белинский маш их үүргийг гүйцэтгэсэн юм. "Диканькийн ойрх гацааны үдэш" гэдэг зохиолдоо Гоголь ард түмний эсрэг зогсож байгаа хүчийг бас үзүүлсэн юм. 

	Энэ зохиолдоо, Гоголийн зохиолын үндсэн сэдвийн нэг болсон мөнгө ба мөнгөнд шунах шуналаар дүүрсэн хүний дүрслэлийг заналтайгаар гаргасан юм. Хүний амьд сэтгэлийг алддаг, хүний сайн сайхныг эвдэн бузарладаг, мөнгөний гутамшигт захиргааг шүүмжлэн илрүүлэх явдал бол Гоголийн гүйцэтгэсэн их ажлын гол нь юм. 

	Ард түмэнд дуртай бөгөөд хэмжээгүй хайрын халуун сэтгэлээр зохиогдсон гайхамшигт зохиол бол "Тарас Бульба" юм. Энэ зохиол Украины түүхийн материал дээр үндэслэн бичигджээ. 

	"Тарас Бульба"-д ард түмэн нь түүхийн гол хүчнээр тодрон гарсан юм. 

	Гоголийн энэ гайхамшигт зохиол монгол хэлээр орчуулагдан, "Цог" сэтгүүлийн дугаарууд дээр хэвлэгдэж байгаа юм. "Тарас Бульба" бол эх орны тусгаар тогтнол, нэр сүрийн төлөө Украйны ард түмнээс явуулсан үндэсний эрх чөлөөний аварга тэмцлийг үзүүлсэн юм. 

	Гоголь нь энэ зохиолоороо Украйны ард түмний санаа сэтгэлийн гайхамшигт хүчин чадлыг үзүүлэв. 

	Украйны түүхийг уран сайхны чухамхүү шүүс шимээр дээжлэн үзүүлсэн гайхамшигт зохиол бол "Тарас Бульба" юм гэж Белинский бичсэн юм. 

	"Тарас Бульба"-гийн дүрслэл бол уншигч бүхний хайр энэрлийг гүнээ татагч юм. Тэр бол уг зохиолд бүгдийн эцгээр тодрон гардаг юм. Тарас бол зөвхөн өөрийн хүүгийн эцэг биш, казахуудын эцэг юм. 

	Олны хэргээс урвасан хүү Андрейгаа алахдаа Тарас албаны ариун үүргийг гүйцэтгэж байгаагаар үзээд зогсоогүй эцгийн ариун үүргээ гүйцэтгэж байгаагаар Гоголийн үзүүлсэн нь үнэхээр гайхамшигтай юм. Урвасан хүүгээ алахдаа "Би чамайг төрүүлсэн, би чамайг ална..." гэж өвгөн Тарасын хэлж байгаа үг бол уншигч хүний сэтгэлийг хөдөлгөхгүй байж хэрхэн болох билээ. 

	Гоголийн "Тарас Бульба" боолчлолыг эсэргүүцсэн ардчиллын сэтгэлээр дүүрсэн учраас гүн эх оронч зохиол болсон юм. 

	Чухам энэ чанараараа "Тарас Бульба" бол тариачны дайны тухай яруу найраг болжээ. 

	Гоголийн энэ зохиолын эх оронч үзэл эх Тарасаас казахуудад хэлсэн үгнээс үзэхэд тодорхой юм. "Манай газарт муухай юм урган дэлгэрч байна. Тэд нар дэргэд нь нуруулдсан, бухалдсан, талх, адуун сүрэг, за бас зооринд нь битүүмжилсэн бал бурам байгаасай л гэж бодож байна. Ямар гэсэн ч буруу номтны зан суртахууныг хамаагүй хүлээн авч байна. Хэлээр доромжлон дарлаж, өөрсдөө өөрийнхөнтэйгөө ярих дургүй болоод өөрийнхнөө зах дээр бараа худалдаж байгаа юм шиг худалдаж байна" гэжээ.

	Энэ үгэнд "Дээдэс"-ийн ангийг занасан хэчнээн их занал байна. Тэгэхдээ уран сайхны их чадлаар үзүүлсэн байна. 

	Давуу хүчтэй дайсантай тулалдсан байлдаанд Тарасын их хүү зоригт Остап дайсанд баригджээ. Тэгээд түүнийг алах болов. 

	Тарас Бульба, гүнгийн хувцас өмсөөд нууцаар Остапыг алах гэж байгаа талбай дээр хүрч очлоо. 

	 

	Остап нь дайсны шүүлт эрүүг баатраар давж гараад алах талбай дээр очоод "Эргэн тойрноо ширвэн харлаа. Бурхан минь, бүгд үзэгдээгүй бөгөөд танихгүй нүүр харагдлаа. Тэгэхэд нь тэр хүчтэйгээр унаж, сэтгэл нь эвдрэн, "Аав аа, чи хаана байна. Чи сонсож байна уу?" гэв. Олны нам гүмийн дунд "сонсож байна!" гэж хүнгэнэн дууграв. Морьтой хүмүүс олны дунд зүсэн орлоо. Тарас аль хэдий нь үгүй болж, түүний мөр замхран арилжээ". Гэвч удалгүй Тарасын мөр мэдэгдэх болов. Удалгүй Казахын 120 мянган цэрэг Укрианы хязгаарт орж ирээд, хааяагүй "Аав аа! Чи хаана байна? Чи сонсож байна уу?" "Сонсож байна!" гэдэг хорсолт үг цуурайтан гарлаа" 

	 

	гэж бичсэн байдаг. 

	Тарас Бульба бол, баатарлаг үйл, эх орондоо хязгааргүй хайртай үзэл, үнэн чанарт хүний ёсны тухай хүчирхэг дуулал юм. 

	Тарас Бульба гэдэг зохиолоо хоёрдугаар удаа засаж улам сайхан болгосон их ажлыг Гоголь "Амьгүй албат" гэдэг зохиолоо бичих ажилтай хослон гүйцэтгэсэн юм. "Амьгүй албат" гэдэг зохиолд хангинаж байгаа уран дуулал бол "Тарас Бульба"-д сонсогдсон ард түмний тухай уран дуулал юм. Гоголийн уран чадвар бол тэр үеийн (трагеди) зовлонг, инээдэм (комеди)-ийн хэлбэрээр гаргаж, түүхийн шаардлагын ёсоор аль өмхий зүйлийг зад шүүмжилсэнд оршино. Гоголийн шоолсон инээд бол хөгжиж байгаа оросын ялалтын инээд, урагш хөдлөхөд саад бологч бүхнийг хайр найргүй шүүмжлэн илрүүлсэн инээд байсан юм. Чухам энэ учраас Гоголийн шүүмжилсэн инээдмийг оросын тэргүүний хүмүүс, үнэн ёс, мэхлэлийг ялсан ялалт, шударга зарчим, хүчирхийллийг ялсан ялалт, ардчилсан үзэл харгислалыг ялсан ялалт, ухаан санаа, тэнэг мунхгийг ялсан ялалтын баяр гэж хүлээн авсан билээ. 

	Гоголь нь өөрийн "Невскийн чөлөө", "Хамар", "Зууч", "Шинель" зэрэг зохиолууддаа санаа муутай, зусарч бялдууч амьтдын нүүрээс хүний багийг хайр найргүй хуулан хаясан билээ. 

	"Дээдэс" гэгч ангийн төлөөлөгчийг шоолон, бузар булайг илрүүлэхийн хамт, доромжлогдсон "Жижиг" хүнийг маш их хүчтэй уран чадвараар хамгаалсан билээ. 

	Гоголийн гайхамшигт суут ухааны эрхэм бүтээл болсон "Шинель" бол жижиг хүнийг хамгаалах энэрэнгүй эсэргүүцлээр дүүрсэн билээ. Амьдрал хувь заяаг нь зөвхөн шинель шийдвэрлэх болсон бага түшмэл Акакия Акакиевичийн гашуун зовлонт амьдралыг үзүүлсэн энэ гайхамшигт зохиол бол энэрэнгүй үзлээр бахдан ядан цуурайтсан юм. Шинель бол амьдралтай яг адилаар уг зохиолын зохиц нь болон тодорсон билээ. Шинель байвал амьдрал байна, шинель байхгүй бол амьдрал байхгүй.

	Гоголь нь, Акакий Акакиевичийг өөрөө тийм болсноор үзүүлээгүй харин түүнийг нийгэм тийм болгосноор үзүүлсэн тул, шинель бол оросын журмыг шүүмжилсэн зохиол юм. 

	Шинелиэр хүний амьдралыг шийдвэрлэх болсон нь дарлагчдын уршиг, нийгмийн уршиг гэдгийг Гоголь маш уран үзүүлсэн билээ. 

	Шинель гэдэг туужид дарлах дарлагдах нийгэмд жижиг түшмэлийн эрх чөлөөгүй дарлагдсан байдлыг үзүүлэхийн хамт, "Дээдэс" ангийн хэрцгий догшин байдлыг эсэргүүцсэн хүчит уран эсэргүүцэл илрэн гарсаэ юм. 

	Шинель бол оросын XIX зууны энэрэнгүй үзлийн программ болсон юм. Шинель нь Пушкиний "Беликиний тууж", "Өртөөний бошго" зэрэг зохиолын үргэлжлэлийн хувьд жижиг хүнийг хамгаалж, энэрэнгүй ардчилсан үзлээр дүүрэн билээ. Шинель монгол хэлээр орчуулагдсан бөгөөд удахгүй хэвлэгдэх болно. 

	Гоголийн энэ гайхамшигт зохиол манай ард түмэнд уншигдах гэж байгаа явдал бол Монголын уншигч нараас Гоголийн мөнхийн бүтээлийг судлахад хөгжлийн урагшилсан алхам болж өгнө. 

	Гоголийн мэргэн сод ухааны шилдэг бүтээлийн нэг бол "Байцаагч түшмэл" гэдэг гайхамшигт комеди юм. Гоголь энэ зохиолоо жирийн нэг амьдралын шог өгүүлэл дээр үндэслэн зохиожээ. Байцаах түшмэл ирнэ гэж сандарч байгаад, өөр нэгэн хүнийг андуурч, хамаг бузар нь илэрч байгаа жижиг хотын толгойлогчдын амьдралыг үзүүлжээ.

	Хлестаков болон хотын даргын дүр бол ялимгүй амьтдыг нэгтгэн үзүүлсэн дүрслэл юм.

	 

	"Жирийн юм тусмаа зохиогчид их хэрэгтэй бөгөөд тэр жирийн юмнаас жирийн биш юмыг гаргаж, тэр жирийн биш юм үнэхээрийн үнэн байлгахын тул хэрэгтэй байдаг юм" 

	 

	гэсэн Гоголийн эстетик зарим нь "Байцаах түшмэл"-д маш тод гарсан билээ. 

	Гоголь, "Байцаагч түшмэл"-дээ ноёрхогч ангийн гадаад байдал бол хорт муу санаа болон хуурмаг бузар ёсны хучлага гэдгийг маш тодорхой үзүүлсэн билээ.

	Гоголь жижиг хотын жижиг даргын дүрслэлээр харгислалын аль муу зан чанар, хэрцгий догшин байдал, аль сайн сайхныг занаж үздэг чанарыг нь үзүүлжээ. 

	Хотын дарга нь Николаевын харгис зарчмын бие нь бол, Хлестаков, тэр зарчмын гоёлол нь хөгжим нь юм. Тэгээд хотын дарга "Юунд инээж байгаа юм бэ? Өөрсдийгөө шоолж байгаа юм уу?" гэж хэлэхэд тэр нь бүх оросын нийгмийг шоолж байгаа тухай ярьж байгаа юм. 

	Гоголийн "Байцаагч түшмэл" гэдэг гайхамшигт зохиол монгол хэлээр 1936 онд орчуулагдсан бөгөөд улсын хөгжимт драматик театрын тайзан дээр олон арав дахин тавигдаж монголын үзэгчдийн сонирхлыг үнэхээр бахдуулсан билээ. 

	Гоголийн энэ гайхамшигт зохиол нь харгислалын хорслыг хөдөлгөсөн юм. Хаант засгийн эрх баригчид нь Гоголийн энэ комедийг улсын эрх ашигт халдсан зүйл гэж үзсэн бөгөөд зохиогчийг нь аюултай хүн гэж тэмдэглэсэн билээ.

	1842 онд Гоголийн уран бүтээлийн нэг болсон "Амьгүй албат" гэдэг зохиолын нэгдүгээр дэвтэр хэвлэгдэн гарлаа. 

	Тайж нарын хайр дурыг татсан бөгөөд тэдний ухаан санааны хуримтлал болсон Чичиков бол "Амьгүй албат" гэдэг Гоголийн зохиолын гол баатар юм. Энэ бол Гоголийн занан үздэг гоё дэгжин бөгөөд хорт санаат хогийн хүний нэг бөгөөд гаднах сайхан зангийн цаана гутамшигт муухай зан нуугдаж байгаа тийм амьтан юм. 

	Чичиков бол дарлагч ангийн амьд хуримтлал юм. Энэ зохиолд хамжлагат тариачдын өвчин, өлсгөлөн, үхэл үгүйрлээр дүүрсэн хатуу амьдралыг тодорхой үзүүлсэн юм. 

	Чичиков дараагийн тооцоо хүртэл амьдаар тоологдох ёстой үхсэн албат нарыг хямд үнээр худалдаж аваад түүнийг өндөр үнээр худалдаж ашиг олохыг зорьж байгаа юм. Чичиковын хийж байгаа ажил бол нөгөө Америкчуудын "Ариун" ажил гэж үздэг "Бизнес"-ийн нэгэн хэлбэр бөгөөд олз ашиг олохын төлөө хийж байгаа бузар ажил юм. Чичиков бол капитализмын дотор олноор байдаг бөгөөд ашиг олохын тулд юу хийхээс ч буцдаггүй амьтдын дүр юм. Плюшкин, Собакевич нарын дүр бол одоо капиталист орнуудад олноор байдаг яргачид, хэмжээгүй шуналтны дүрслэл юм. Плюшкиний зооринд нь хэдэн олон өлсгөлөн тариачдыг өлсгөлөнгийн байдлаас гаргаж чадах, талх тариа өмхийрөн ялзарч байдаг юм. Гэвч Плюшкин түүнээ тариачинд өгөхгүй дарж байдгийг маш уран үзүүлсэн билээ.

	Ийм Плюшкин нар одоо олноор амьдарч байгаагаараа Америкт өндөр ашиг олохын тул, захын үнийг нэгэн хэмжээнд барьж байхын тулд сая сая тонн талх тариаг шатааж, какао цай шатаан галт тэрэг хөдөлгөж байна. Гэтэл түүний хажууд хөдөлмөрчид өдий төдийгөөр өлсөж үхэж байна. 

	Гоголь капитализмын эхний үед түүний энэ чанарыг мэргэн харж зад шүүмжилсэн явдал бол үнэхээр гайхамшигт чадлыг нь үзүүлж байгаа юм. Гоголь дарлагчдыг хайр найргүй шүүмжилсэн боловч, түүний бузар буртгийн хүрээнээс гарах зам аргыг олж чадаагүй юм. 

	Тэгээд Чичиков, Плюшкин болон түүний мөнгөний шуламсын засаг нь Гоголийг айлгаж эхэлсэн юм. Гоголь тэдгээрийн захиргаанаас гарах арга хаа байна, тэдгээрийн эсрэг юуг эсэргүүцүүлэн тавих вэ гэдэгт хариу өгч чадахгүй болоод түүндээ дарагдаж эхлэв. 

	Үзлийн хувьд хязгаартай, явцуу байснаар Гоголь нь мөнгөний шуламсын засгийн эсрэг зогсож байсан ардчилсан шинэ хүчийг олж хараагүй юм. 

	Үүнээс болж Гоголь өөрийн урьдах зохиолууддаа хайр найргүй шүүмжилсэн хамжлагат ёсыг засамжлан өргөж "Нөхөдтэй харилцсан захидлаас сонгож авсан хэсгүүд" гэдэг зохиолыг бичсэн билээ. 

	Энэ зохиолыг гарахад Белинский нөгөө алдарт захиагаа Гогольд бичсэн билээ. Белинскийн тэр захиаг хяналтгүй ардчилсан хэвлэлийн шилдэг зохиолын нэгэн гэж Ленин нэрлэсэн билээ.

	Белинскийгээс бичсэн нь: 

	 

	«Тийм ээ, би танд дуртай юм сан. Өөрийн оронтойгоо мах цусны холбоотой хүн тэр орныхоо хөгжил мэдлэг давшлын замд нь жолоодогч их хүмүүсийн нэгэн бөгөөд түүний итгэл нэр төр алдар болсон хүнд дурлах хязгааргүй дурлалаар би танд дурлаж таныг хайрласан юм» 

	 

	гэж Белинский бичээд Гоголийг цааш хайр найргүй шүүмжилсэн билээ. 

	Белинскийн энэ захиа Гогольд маш их нөлөөг үзүүлж түүний сэтгэлийг үнэхээр донслуулсан юм. 

	Эхлээд Белинскийг буруутгаж өөрийн зөвийг хамгаалсан захидлыг бичсэн боловч түүнээ урж хаяад 

	 

	"Таны захианд би түргэн хариу өгч чадсангүй. Сэтгэл минь туйлдаад дотор минь догдлоод байна" 

	 

	гэж эхэлсэн захиаг бичсэн билээ. 

	Гоголь Орост аврал жаргалын замыг зааж өгөхийг бүх хүчээр оролдсон билээ. Тэгээд түүнийг зааж өгч чадахгүй болохоор өөрийгөө хайр найргүй шийтгэсэн юм. ;

	Гэвч Гоголь эх орондоо хязгааргүй хайртай байсан бөгөөд Оросын ард түмний ирээдүйд хязгааргүй итгэж байсан юм. 

	"Амьгүй албат" гэдэг зохиолдоо Гоголь оросын ард түмэнд хязгааргүй хайраа илэрхийлж Оросын зүг хандан хэлсэн гайхамшигт үгийг дурдахад эх орондоо итгэн хайрлах Гоголийн их хайр тодорхой билээ. 

	Оросыг урагшлан довтолж яваа гуравлан хөллөсөн морьдтой зүйрлэн бичсэн нь 

	 

	"Орос минь чи хурднаараа гүйцэгдэшгүй шуугьж яваа шаламгай гурван морьтой адилхан юм. Хөлийн доор чинь тоос манаран өнгөрөн гарсан, гүүр чинь шажигнаж бүх юм чиний хойно хоцорч байна" 

	 

	гэжээ.

	Энэ үгэнд хэчнээн их итгэл байна вэ. Энэ бол Оросын ирээдүйд итгэсэн Гоголийн их итгэл юм. 

	Хүн төрөлхтний өмнө Гоголийн гавьяа их юм. Гоголь бол амьд хүмүүсийг доромжилж байгаа амьгүй хүмүүсийн ялт хэргийг маш гүн үзүүлж хүн төрөлхтнийг заналт мөнгөний шулмын засгийн эсрэг тэмцэх замыг шургуу эрэхийг уриалсан анхдугаар зохиолч юм. Хүн төрөлхтний тэргүүний ухаануудаас бүтээсэн гайхамшигт бүтээлийн дотор Гоголийн бүтээл хүндэт суурийг эзэлдэг юм. Гоголь өөрийн зохиолд маш гүн асуудлыг авч тайлбарласан тул тэр нь үнэт чанараа алддаггүй юм. Гоголийн мөнхийн бүтээлийг дэлхийн бүх хэлээр хэвлэж байгаа юм.

	Зөвхөн Зөвлөлт улс, Зөвлөлт засгийн үед Гоголийн зохиолыг 19 сая 370 мянган ширхгээр хэвлэн гаргасан юм. 

	Гоголийн гайхамшигт зохиол нь манай Монголын уншигчдад нэвтэрч байна. Ардын хувьсгалын жилд манай ард түмэн нь дэлхийн ба Оросын сонгодог зохиолуудыг өөрийн хэлээр уншдаг болов.

	Шекспир, Леонардо да Винчи, Моллер, Ге де Мопассон, Пушкин, Л. Толстой, Гоголь, Чехов, Горький зэрэг алдарт зохиолчдын гайхамшигт зохиол монгол хэлээр өргөнөөр хэвлэгдэж гарсан юм.

	Гоголийн "Сорочинцын яармаг", "Хамар", "Тарас Бульба", "Байцаагч түшмэл" зэрэг зохиолууд нь олон мянган хувиар хэвлэгдсэн, "Шинель", "Хуучин цагийн помещик" зэрэг зохиолууд нь удахгүй хэвлэгдэн гарах болно.

	Манай ард түмэн Гогольд дуртай юм. Түүний гайхамшигт зохиолыг уншаад манай ард түмэн бузар мууг хайр найргүй шүүмжилсэн их энэрэнгүй үзэлт эх оронч Гоголийг улам бүр дотночлон үздэг юм. 

	Өнөөдөр дэлхийн өнцөг булан бүхэнд Гоголийн нас барсны 100 жилийн ой тэмдэглэж байна. Мөнгөний шуламсын засаг ба мөнгөний хүнийг зад шүүмжилсэн Гоголийн суут бүтээл нь капитализмын дарлалын эсрэг хүн төрөлхтнөөс явуулж байгаа энх тайван ардчиллын их тэмцэлд хүчтэй нөлөөг үзүүлж, империализмын хорт шуналыг танихад тусалж байгаа юм. 

	Ухаан санаа харанхуйллыг ялж сайхан сэтгэлээр муу санааг ялсан ялалтын бэлгэ тэмдэг болсон Гоголийн уран суут бүтээл нь ард түмнээс энх тайван жаргалын төлөө тэмцэхэд тусалж байгаа юм. 

	Манай ард түмэн өнөөдөр дэлхийн шударга ард түмэнтэй хамт их зохиолч Гоголийн нас барсны 100 жилийн ойг тэмдэглэж байгаадаа бахархаж байна. Гоголийн сайхан эх оронч үзэл Гоголын бий болгосон "Тарас Бульба" зэрэг баатарлаг хүмүүсийн дүрс нь манай ард түмнээс эх орны тусгаар тогтнолыг бэхжүүлэх тэмцэлд жишээ болон тусалж байна.

	Манай ард түмэн Зөвлөлт - Монголын найрамдлын сарыг үлэмжийн зориг төгөлдөр тэмдэглэж байна. Гоголийн энэ ой Зөвлөлт - Монголын найрамдлын сартай тохиолдон явагдаж байна. Бид, Гоголийн нас барсны 100 жилийн ойг тэмдэглэхдээ хүн төрөлхтний аварга ухаантны нэг нь болсон Гогольтой танилцсан явдал бол Зөвлөлт - Монголын их нөхөрлөлийн ач, манай нам, ардын засгийн ач, манай орон дэвшин хөгжиж байгаагийн ач гэж үздэг юм. 

	Бид, өөрийн хэлээр хүн төрөлхтний оюун ухааны их бүтээлийг үзэж танилцаж байгаагаа бодоход бидэнд Зөвлөлт - Монголын найрамдлын их ач санагдахгүй байж болохгүй юм. 

	 

	Нөхөд өө!

	Бид Оросын их зохиолч Гоголийн нас барсны 100 жилийн ойг тэмдэглэхдээ түүний гайхамшигт зохиолыг цааш өргөн судлах, өргөн хэвлэх ба хүн төрөлхтөнд Гоголь мэт үлэмжийн их ухаантныг төрүүлэн өгсөн бөгөөд манай жаргал хөгжлийн баталгаа болсон Оросын ард түмэнтэй мөнхийн нөхөрлөлөө улам бэхжүүлэх зорилгыг тавьж байна. Манай хөгжил давшлын баталгаа болсон Зөвлөлт - Монголын их нөхөрлөл мандтугай!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл

	 

	“ЦОГ”

	НИЙГЭМ • УЛС ТӨР • УТГА ЗОХИОЛЫН СЭТГҮҮЛ

	Монголын зохиолчдын эвлэлийн хэвлэл

	 

	“ЦОГ” сэтгүүлийн 1952 оны № 2, 3- 11-р тал

